
Assalamualaikum Warahmatullahi Wabarakatuh, Salam Sejahtera dan

Salam Malaysia Madani,

Terima kasih kepada saudara/i pengacara majlis.

Yang Berusaha Dr. Nor Pa’iza bin Mohamad Hasan

Pengarah Kanan Program Pengkomersilan & Perancangan Teknologi

Agensi Nuklear Malaysia, Merangkap Penasihat Jawatankuasa

Penganjur Radiation Protection Conference and Workshop 2025.

Yang Berusaha Ts. Dr. Husaini bin Salleh

Presiden

Persatuan Perlindungan Sinaran Malaysia (MARPA)

Ketua-Ketua Jabatan, Rakan-Rakan Media, Tuan-Tuan, Puan-Puan dan

sidang hadirin yang dihormati sekalian.

MUKADIMAH

1. Alhamdulillah, marilah kita bersama-sama memanjatkan setinggi-
tinggi kesyukuran ke hadrat Allah SWT kerana dengan limpah
rahmat dan keizinan-Nya, kita dapat berhimpun pada pagi yang
penuh bermakna ini sempena Persidangan dan Bengkel
Perlindungan Sinaran 2025 (Radiation Protection Conference
and Workshop 2025).

2. Saya berbesar hati dan ingin menyampaikan setinggi-tinggi
penghargaan atas jemputan untuk merasmikan persidangan ini
yang dianjurkan bersama oleh Agensi Nuklear Malaysia dan
Persatuan Perlindungan Sinaran Malaysia (MARPA) dengan
kerjasama Jabatan Tenaga Atom (Atom Malaysia).

3. Pada kesempatan ini juga, saya ingin mengucapkan tahniah dan
syabas kepada pihak penganjur serta semua yang telah
bertungkus-lumus dalam menjayakan penganjuran persidangan
ini. Saya percaya, tanpa kerjasama erat dan dedikasi tinggi
daripada semua pihak, program yang bermakna ini tidak akan
dapat direalisasikan dengan jayanya.

4. Persidangan ini kini telah menjangkau 28 tahun penganjuran. Ini
satu pencapaian yang amat membanggakan dan menjadi bukti
iltiizam berterusan komuniti profesional dalam bidang perlindungan
sinaran di negara kita.

KEPENTINGAN TEKNOLOGI NUKLEAR DAN PERLINDUNGAN
SINARAN

Tuan-tuan dan puan-puan yang saya hormati,

5. Dalam era teknologi moden masa kini, penggunaan sumber
radiasi tidak dapat dielakkan sama ada dalam sektor perubatan,
pertanian, industri, penyelidikan mahupun keselamatan negara.
Oleh itu, aspek perlindungan sinaran (radiation protection) menjadi
teras utama dalam memastikan setiap aplikasi teknologi ini
dikawal selia secara selamat dan tidak membawa kemudaratan
kepada manusia serta alam sekitar. Seperti yang sering
ditekankan oleh Agensi Tenaga Atom Antarabangsa (IAEA):
'Protecting people and the environment from harmful effects of
radiation is a shared responsibility.'

6. Namun, persepsi masyarakat terhadap teknologi nuklear masih
menjadi antara cabaran utama dalam usaha negara untuk
memajukan bidang ini. Walaupun teknologi nuklear telah terbukti
membawa pelbagai manfaat, kekhuatiran terhadap aspek
keselamatan dan risiko radiasi masih menebal dalam kalangan
masyarakat umum.

7. Maka, menjadi tanggungjawab bersama pihak kerajaan, industri,
akademia dan pertubuhan profesional untuk memperbetulkan
persepsi ini dengan pendekatan komunikasi yang inklusif, telus
dan berasaskan fakta sains.

8. MOSTI melalui Agensi Nuklear Malaysia dan Jabatan Tenaga
Atom (Atom Malaysia) giat melaksanakan program kesedaran,
pendidikan, kerjasama strategik dan penyertaan dalam forum
ilmiah kebangsaan dan antarabangsa. Dengan pendekatan holistik
dan komunikasi berkesan, saya percaya masyarakat akan
menerima teknologi nuklear sebagai aset strategik negara
sekiranya dikendalikan secara beretika dan selamat.

TEMA PERSIDANGAN

Hadirin yang saya hormati sekalian,

9. Apa yang lebih penting, usaha ini sejajar dengan tema konferens
pada tahun ini, “Global Energy Security Through Radiation
Safety: Balancing Growth and Protection.” Ia menekankan
bahawa keselamatan sinaran adalah tunjang kepada keselamatan
tenaga sejagat.

10.Kerajaan akan menggiatkan pelaksanaan pelan strategik utama
dalam kerangka Rancangan Malaysia ke-13 (RMK13) untuk
merangsang pertumbuhan industri bernilai tinggi dan sektor
strategik termasuk kepada sektor tenaga dan air. Kerajaan juga
mempertimbangkan tenaga nuklear sebagai satu daripada sumber
tenaga bersih yang berdaya saing dan selamat.

11.Dalam pembangunan teknologi tenaga, termasuk nuklear aspek
keselamatan tidak boleh dikompromi."Radiation safety is not
optional, it is essential." Malaysia komited mengekalkan
keseimbangan antara pertumbuhan dan perlindungan demi masa
depan negara dan generasi akan datang.

PERANAN INDUSTRI DAN PEKERJA SINARAN

Tuan-tuan dan puan-puan yang saya hormati,

12.Dalam pembangunan teknologi tenaga, termasuk nuklear aspek
keselamatan tidak boleh dikompromi."Radiation safety is not
optional, it is essential." Malaysia komited mengekalkan
keseimbangan antara pertumbuhan dan perlindungan demi masa
depan negara dan generasi akan datang.

13.Bagi merealisasikan aspirasi keselamatan teknologi sinaran,
penglibatan aktif industri amatlah penting. Pemahaman dan
pematuhan terhadap peraturan akan mengukuhkan budaya
kawalan kendiri dan keselamatan.

14.Laporan Atom Malaysia bagi tahun 2023 melaporkan sebanyak
1,854 pemegang lesen bukan perubatan dan 31,769 pekerja
sinaran masih aktif berkhidmat di organisasi yang beroperasi.
Tiada insiden radiologi direkodkan melibatkan kontaminasi,
kebocoran bahan radioaktif atau kemalangan pengangkutan
sinaran. Ini merupakan petunjuk jelas bahawa sistem kawal selia
negara berada pada landasan yang betul dan disokong oleh

kecekapan pengendali industri dan para pekerja sinaran yang
bertanggungjawab.

15.Peranan Pegawai Perlindungan Sinaran (RPO) dan Orang
Bertanggungjawab Terhadap Lesen (OBTL) adalah tunjang
pelaksanaan keselamatan di premis masing-masing. Mereka
bukan sahaja bertindak sebagai pematuh undang-undang, malah
menjadi pemimpin dalam pelaksanaan pemantauan, pengurusan
risiko dan pembangunan budaya keselamatan di organisasi
masing-masing.

16.Kejayaan pengurusan keselamatan sinaran bukan sahaja
disandarkan kepada peraturan, undang-undang dan garis panduan
yang komprehensif tetapi kepada tahap profesionalisme, integriti
serta kecekapan teknikal individu yang bertanggungjawab
melaksanakannya.

17.Justeru, saya menyeru agar semua pihak industri memberi
sokongan padu kepada peranan RPO, OBTL dan semua
pengamal sinaran melalui penyediaan latihan berterusan, sumber
yang mencukupi serta pengiktirafan sewajarnya terhadap amanah
profesional yang mereka galas.

18.Boleh dikatakan bahawa kemajuan teknologi nuklear memerlukan
pelaburan berterusan dalam tenaga mahir. MOSTI komited
melahirkan pakar menerusi kerjasama institusi pendidikan dan
industri. Melalui kerjasama menyeluruh juga antara penggubal
dasar, pengawal selia dan pelaksana industri, kita dapat
memastikan teknologi sinaran terus digunakan secara selamat,
bertanggungjawab dan bermanfaat kepada kemajuan negara.

KOMITMEN SERANTAU & ASEAN 2025

Tuan-tuan dan puan-puan yang saya hormati,

19.Tahun ini, Malaysia berbangga memikul tanggungjawab sebagai
Pengerusi ASEAN 2025. Tema ASEAN 2025 yang berteraskan
'Keterangkuman dan Kemampanan' amat bertepatan dengan
prinsip Malaysia MADANI yang mengangkat nilai keadilan sosial
dan kelestarian sebagai asas kepada pembangunan negara dan
rantau secara bersama."

20.Ini membuka ruang strategik untuk kita memimpin kerjasama
serantau dalam bidang sains dan teknologi khususnya dalam
keselamatan sinaran, pengurusan bahan radioaktif, kesiapsiagaan
kecemasan serta pembangunan kapasiti sumber manusia.

21.Komitmen ini adalah sejajar dengan Dasar Teknologi Nuklear
Negara (DTNN) serta penglibatan aktif Malaysia dalam rangkaian
serantau seperti ASEAN Network of Regulatory Bodies on
Atomic Energy (ASEANTOM), ASEAN Nuclear Power
Research dan Nuclear Leadership for Energy Transition
(NLET).

22.MOSTI sekali lagi melalui Nuklear Malaysia dan Atom Malaysia
terus memainkan peranan penting dalam membentuk dasar,
memperkukuh tadbir urus serta membina ekosistem teknologi
nuklear negara. Sementara itu, pertubuhan seperti Persatuan
Perlindungan Sinaran Malaysia (MARPA) turut menyumbang



9

secara aktif melalui jaringan kepakaran profesional dan promosi
amalan keselamatan sinaran yang terbaik.

23.Gabungan usaha dan kepakaran pelbagai agensi ini bukan sahaja
memperkukuh kedudukan Malaysia di peringkat serantau, malah
menyokong pelaksanaan komitmen di bawah Zon Bebas Senjata
Nuklear ASEAN (SEANWFZ) serta pematuhan terhadap piawaian
yang ditetapkan oleh IAEA.

24.Kepengerusian ASEAN oleh Malaysia pada tahun ini menjadi
landasan terbaik untuk mempamerkan kepimpinan negara dalam
agenda keselamatan sinaran, pengawalseliaan nuklear dan
pembangunan teknologi nuklear aman di peringkat serantau dan
antarabangsa.

25.Sesungguhnya Malaysia komited untuk terus menjadi peneraju
dalam menjayakan keseimbangan antara pertumbuhan tenaga
dan perlindungan keselamatan ke arah rantau yang selamat, stabil
dan makmur.

HARAPAN

Hadirin yang dihormati sekalian,

26.Saya yakin bahawa konferens ini akan memberikan impak yang
besar dalam memantapkan lagi pemahaman, kemahiran dan
komitmen semua pihak dalam aspek perlindungan sinaran, sejajar
dengan tuntutan semasa serta keperluan masa depan negara.

27.Adalah menjadi harapan saya agar konferens ini bukan sahaja
menjadi medan perkongsian ilmu dan pengalaman tetapi turut
merintis kepada inisiatif baharu, penemuan saintifik dan kerjasama
yang lebih erat dalam kalangan para pengamal, penggubal dasar
dan pemain industri.

28.Semoga segala usaha dan perbincangan yang dirancang dalam
tempoh persidangan ini dapat diterjemahkan kepada tindakan
yang berkesan dan lestari demi memastikan amalan perlindungan
sinaran di Malaysia sentiasa berada pada tahap tertinggi
berlandaskan prinsip keselamatan, sains dan tanggungjawab
bersama.

PERASMIAN

29.Dengan lafaz Bismillahirrahmanirrahim, saya dengan
sukacitanya merasmikan Radiation Protection Conference and
Workshop 2025 (RPO Conference).

30.Sekian, Wabillahi taufiq wal hidayah, wassalamu’alaikum
warahmatullahi wabarakatuh dan terima kasih.


